
ԵԶՐԱԿԱՑՈՒԹՅՈՒՆ
ԱՎԻԱՑԻՈՆ ՊԱՏԱՀԱՐՆԵՐԻ ԵՎ ԼՈՒՐՋ ՄԻՋԱԴԵՊԵՐԻ ՔՆՆՈՒԹՅԱՆ ՄԻՋԱԶԳԱՅԻՆ ԲՅՈՒՐՈՅԻ ՍՏԵՂԾՄԱՆ ԵՎ ԳՈՐԾՈՒՆԵՈՒԹՅԱՆ ՄԱՍԻՆ ՀԱՄԱՁԱՅՆԱԳՐԻ ՎԱՎԵՐԱՑՄԱՆ ԱՐՏԱՔԻՆ ՔԱՂԱՔԱԿԱՆ 
ՆՊԱՏԱԿԱՀԱՐՄԱՐՈՒԹՅԱՆ ՄԱՍԻՆ

Ավիացիոն պատահարների և լուրջ միջադեպերի քննության միջազգային բյուրոյի ստեղծման և գործունեության մասին համաձայնագիրը (այսուհետ՝ Համաձայնագիր) ստորագրվել է 2018թ. նոյեմբերի 22-ին ք. Մոսկվայում: Համաձայնագրով նախատեսվում է ավիացիոն պատահարների և լուրջ միջադեպերի քննության միջազգային բյուրոյի (այսուհետ՝ Բյուրո) ստեղծում, և սահմանվում են Բյուրոյի գործունեության նպատակները, գործառույթներն ու կառուցվածքը: Համաձայնագիրը կանոնակարգում է նաև Բյուրոյի ֆինանսական ապահովման, Բյուրոյի պաշտոնատար անձանց և աշխատակիցների սոցիալական երաշխիքների, արտոնությունների ու անձեռնմխելիության հետ կապված հարցերը, ինչպես նաև սահմանում դրա գտնվելու վայրը, այն է՝ ք. Մոսկվա:
Անհրաժեշտության դեպքում կողմերի միջև կնքված առանձին միջազգային պայմանագրերի համաձայն, կողմերի տարածքում կարող են հիմնադրվել Բյուրոյի մասնաճյուղեր, որոնց գործունեության հետ կապված հարցրեը, այդ թվում նաև՝ ֆինանսական ապահովման հետ կապված հարցերը, կարգավորվելու են առանձին միջազգային պայմանագրերով: 
Համաձայնագրի 2-րդ հոդվածի համաձայն՝ բյուրոն հանդիսանում է միջազգային կազմակերպություն, որն օժտված է միջազգային իրավունակությամբ: Բյուրոյի հիմնական նպատակներից է, Չիկագոյի կոնվենցիայի 13-րդ՝ «Ավիացիոն պատահարների և միջադեպերի քննություն» հավելվածի դրույթներին և Քաղաքացիական ավիացիայի միջազգային կազմակերպության (ԻԿԱՕ) այլ փաստաթղթերին համապատասխան, ավիացիոն պատահարների և լուրջ միջադեպերի քննության իրականացումը կողմերի տարածքում, ինչպես նաև Համաձայնագրի անդամ չհանդիսացող պետությունների տարածքում, որոնք Բյուրոյին պատվիրակել են ավիացիոն պատահարների և լուրջ միջադեպերի քննության իրականացման լիազորությունները:
Համաձայնագրով սահմանված նպատակներն ապահովելու համար Բյուրոն, ի թիվս այլ գործառույթների, իրականացնելու է ԻԿԱՕ-ի հետ ավիացիոն պատահարների և լուրջ միջադեպերի վերաբերյալ տեղեկատվության փոխանակումը, ավիացիոն պատահարների և լուրջ միջադեպերի քննության բնագավառում ընդհանուր կանոնների և այլ կիրառելի փաստաթղթերի մշակումը և կիրառումը՝ Չիկագոյի կոնվենցիայի 13-րդ Հավելվածի պահանջներին համապատասխան և հաշվի առնելով ցանկացած կողմի կողմից քննության անցկացումը Բյուրոյին փոխանցելու հնարավորությունը:
Բյուրոն կազմված է լինելու Ղեկավար խորհուրդից, Բյուրոյի նախագահից, Բյուրոյի քարտուղարությունից: Ղեկավար խորհուրդը Բյուրոյի բարձրագույն մարմինն է, որը կազմված է լինելու կողմերի լիազոր ներկայացուցիչներից և Ղեկավար խորհրդի բոլոր որոշումներն ընդունվելու են կոնսենսուսով: Ղեկավար խորհրդի նախագահությունն իրականացվելու է ռոտացիոն սկզբունքով, կողմերից մեկի կողմից մեկ օրացուցային տարվա ընթացքում՝ առանց երկարաձգելու իրավունքի (ռուսերեն այբուբենի հերթականությամբ): Ղեկավար խորհրդի կողմից են հաստատվելու Բյուրոյի գործունեության ծրագիրը և բյուջեն:
 Բյուրոյի նախագահը և Բյուրոյի աշխատակիցները հանդիսանում են միջազգային ծառայողներ: Վերջիններիս, ինչպես նաև Բյուրոյի արտոնությունների և անձեռնմխելիության, սոցիալական երաշխիքների ծավալը սահմանվում է Համաձայնագրի անբաժանելի մասը հանդիսացող հավելվածով:
	      Համաձայնագիրը ստորագրվել է Հայաստանի Հանրապետության և Ռուսաստանի Դաշնության կողմից: Այդուհանդերձ, Համաձայնագիրն ուժի մեջ մտնելուց հետո այն բաց է այլ պետությունների կողմից դրան միանալու համար, որը կարող է իրականացվել բոլոր կողմերի համաձայնության դեպքում:
	      Հիմք ընդունելով վերոշարադրյալը՝ ՀՀ վարած արտաքին քաղաքականության տեսանկյունից՝ Ավիացիոն պատահարների և լուրջ միջադեպերի քննության Միջազգային բյուրոյի ստեղծման և գործունեության մասին համաձայնագրի վավերացումը նպատակահարմար է։

